
ਹੈਪੇਟਾਈਟਿਸ ਬੀ ਦਾ ਟੀਕਾ ਤੁਹਾਡੇ ਬੱਚੇ ਨੂੰ ਜੀਵਨ ਭਰ ਦੀ ਬਿਮਾਰੀ, ਜਿਗਰ ਦੀ ਗੰਭੀਰ ਬਿਮਾਰੀ ਅਤੇ ਜਿਗਰ ਦੇ ਕੈਂਸਰ ਤੋਂ ਬਚਾਅ ਸਕਦਾ ਹੈ।
ਮੇਰੇ ਬੱਚੇ ਨੂੰ ਜਨਮ ਦੇ ਸਮੇਂ ਹੈਪੇਟਾਈਟਿਸ ਬੀ ਦੇ ਟੀਕੇ ਦੀ ਲੋੜ ਕਿਉਂ ਹੈ?
ਟੀਕੇ (ਵੈਕਸੀਨ) ਦੀ ਸਿਫਾਰਸ਼ ਜਨਮ ਦੇ 24 ਘੰਟਿਆਂ ਦੇ ਅੰਦਰ ਇਹਨਾਂ ਕਾਰਨਾਂ ਕਰਕੇ ਕੀਤੀ ਜਾਂਦੀ ਹੈ:
ਮਾਂ ਤੋਂ ਆਪਣੇ ਬੱਚੇ ਤੱਕ, ਜਾਂ ਨਜ਼ਦੀਕੀ ਸੰਪਰਕ ਵਿੱਚ ਕਿਸੇ ਲਾਗ ਗ੍ਰਸਤ ਵਿਅਕਤੀ ਕੋਲੋਂ ਫੈਲਣ ਤੋਂ ਰੋਕਣ ਲਈ
ਆਪਣੇ ਬੱਚੇ ਦੇ ਲੰਬੇ ਸਮੇਂ ਲਈ ਹੈਪੇਟਾਈਟਿਸ ਬੀ ਦੇ ਵਿਕਸਤ ਹੋਣ ਦੇ ਖਤਰੇ ਨੂੰ ਘੱਟ ਕਰਨ ਲਈ।
ਟੀਕਾ ਜ਼ਿੰਦਗੀ ਦੇ ਪਹਿਲੇ 7 ਦਿਨਾਂ ਦੇ ਅੰਦਰ ਵੀ ਲਗਾਇਆ ਜਾ ਸਕਦਾ ਹੈ। ਸਥਾਈ ਸੁਰੱਖਿਆ ਲਈ ਵਾਧੂ ਖੁਰਾਕਾਂ ਬਾਲ ਟੀਕਾਕਰਨ ਦੀ ਆਮ ਸਮਾਂ-ਸਾਰਣੀ ਦੇ ਹਿੱਸੇ ਵਜੋਂ ਦਿੱਤੀਆਂ ਜਾਂਦੀਆਂ ਹਨ। 
ਰਾਸ਼ਟਰੀ ਟੀਕਾਕਰਨ ਪ੍ਰੋਗਰਾਮ ਦੇ ਅਧੀਨ ਟੀਕਾ ਮੁਫ਼ਤ ਹੈ। 
ਕੀ ਹੈਪੇਟਾਈਟਿਸ ਬੀ ਦਾ ਟੀਕਾ ਸੁਰੱਖਿਅਤ ਹੈ?
ਹਾਂ। ਹੈਪੇਟਾਈਟਿਸ ਬੀ ਦਾ ਟੀਕਾ ਨਵਜੰਮੇ ਬੱਚਿਆਂ ਲਈ ਸੁਰੱਖਿਅਤ ਹੈ। 
ਵਿਕਟੋਰੀਆ ਵਿੱਚ 90 ਪ੍ਰਤੀਸ਼ਤ ਤੋਂ ਵੱਧ ਨਵਜੰਮੇ ਬੱਚੇ ਹੈਪੇਟਾਈਟਿਸ ਬੀ ਦਾ ਟੀਕਾ ਪ੍ਰਾਪਤ ਕਰਦੇ ਹਨ।
ਇਹ ਛਾਤੀ ਦਾ ਦੁੱਧ ਚੁੰਘਾਉਣ ਨੂੰ ਪ੍ਰਭਾਵਿਤ ਨਹੀਂ ਕਰਦਾ ਅਤੇ ਮਾੜੇ ਅਸਰ ਹਲਕੇ ਹੁੰਦੇ ਹਨ, ਜਿਵੇਂ ਕਿ ਟੀਕੇ ਵਾਲੀ ਥਾਂ 'ਤੇ ਲਾਲੀ ਅਤੇ ਸੋਜਸ਼।
ਕੀ ਹੋਵੇਗਾ ਜੇ ਮੇਰਾ ਬੱਚਾ ਸਮੇਂ ਤੋਂ ਪਹਿਲਾਂ ਪੈਦਾ ਹੋਇਆ ਸੀ?
ਸਮੇਂ ਤੋਂ ਪਹਿਲਾਂ ਪੈਦਾ ਹੋਏ ਬੱਚਿਆਂ (32 ਹਫਤਿਆਂ ਤੋਂ ਘੱਟ ਗਰਭ ਅਵਸਥਾ) ਜਾਂ ਜਨਮ ਸਮੇਂ ਘੱਟ ਭਾਰ ਵਾਲੇ (2000 ਗ੍ਰਾਮ ਤੋਂ ਘੱਟ) ਨੂੰ ਸਥਾਈ ਸੁਰੱਖਿਆ ਪ੍ਰਦਾਨ ਕਰਨ ਲਈ 12 ਮਹੀਨਿਆਂ ਦੀ ਉਮਰ ਵਿੱਚ ਵੈਕਸੀਨ ਦੀ ਵਾਧੂ ਖੁਰਾਕ ਲੈਣ ਦੀ ਸਿਫਾਰਸ਼ ਕੀਤੀ ਜਾਂਦੀ ਹੈ।
ਹੈਪੇਟਾਈਟਿਸ ਬੀ ਕੀ ਹੈ?
ਹੈਪੇਟਾਈਟਿਸ ਬੀ ਬਹੁਤ ਹੀ ਛੂਤ ਵਾਲਾ ਵਾਇਰਸ ਹੈ ਜੋ ਜਿਗਰ ਨੂੰ ਪ੍ਰਭਾਵਿਤ ਕਰਦਾ ਹੈ। ਕੁਝ ਬਾਲਗ ਲਾਗ ਨਾਲ ਲੜ ਸਕਦੇ ਹਨ ਅਤੇ ਠੀਕ ਹੋ ਸਕਦੇ ਹਨ ਪਰ ਬੱਚਿਆਂ ਅਤੇ ਛੋਟੇ ਬੱਚਿਆਂ ਵਾਸਤੇ, ਇਹ ਲੰਬੇ ਸਮੇਂ (ਜੀਵਨ ਭਰ) ਦੀ ਬਿਮਾਰੀ ਬਣ ਸਕਦੀ ਹੈ ਜੋ ਜਿਗਰ ਦੀ ਬਿਮਾਰੀ ਅਤੇ ਜਿਗਰ ਦੇ ਕੈਂਸਰ ਦਾ ਕਾਰਨ ਬਣ ਸਕਦੀ ਹੈ। 
ਹੈਪੇਟਾਈਟਿਸ ਬੀ ਦੇ ਲੱਛਣਾਂ ਵਿੱਚ ਸ਼ਾਮਲ ਹਨ: 
ਬੁਖ਼ਾਰ 
ਥਕਾਵਟ 
ਭੁੱਖ ਦੀ ਕਮੀ
ਜੀਅ ਮਤਲਾਉਣਾ
ਉਲਟੀਆਂ 
ਪੀਲੀ ਚਮੜੀ ਅਤੇ ਪੀਲੀਆਂ ਅੱਖਾਂ 
ਮਾਸਪੇਸ਼ੀਆਂ ਦੀ ਪੀੜ ਜਾਂ ਜੋੜਾਂ ਵਿੱਚ ਗਠੀਏ ਦਾ ਦਰਦ।
5 ਸਾਲ ਤੋਂ ਘੱਟ ਉਮਰ ਦੇ ਬੱਚੇ ਅਤੇ ਬਹੁਤ ਛੋਟੇ ਬਾਲ ਅਕਸਰ ਲੱਛਣ ਨਹੀਂ ਵਿਖਾਉਂਦੇ ਹਨ। 
ਹੈਪੇਟਾਈਟਿਸ ਬੀ ਵਾਇਰਸ ਕਿਵੇਂ ਫੈਲਦਾ ਹੈ?
ਹੈਪੇਟਾਈਟਿਸ ਬੀ ਵਾਇਰਸ ਬਹੁਤ ਛੂਤ ਵਾਲਾ ਹੁੰਦਾ ਹੈ ਅਤੇ ਲਾਗ ਨਾਲ ਗ੍ਰਸਤ ਵਿਅਕਤੀ ਦੇ ਖੂਨ ਜਾਂ ਸਰੀਰ ਦੇ ਤਰਲਾਂ ਦੇ ਸੰਪਰਕ ਰਾਹੀਂ ਫੈਲਦਾ ਹੈ। 
ਛੋਟੇ ਬਾਲਾਂ ਅਤੇ ਬੱਚਿਆਂ ਨੂੰ ਇਸ ਤਰ੍ਹਾਂ ਹੈਪੇਟਾਈਟਿਸ ਬੀ ਵਾਇਰਸ ਲੱਗ ਸਕਦਾ ਹੈ: 
ਆਪਣੀ ਮਾਂ ਕੋਲੋਂ ਜਨਮ ਦੇ ਦੌਰਾਨ ਜਿਸ ਨੂੰ ਹੈਪੇਟਾਈਟਿਸ ਬੀ ਹੈ
ਹੈਪੇਟਾਈਟਿਸ ਬੀ ਵਾਲੇ ਨਜ਼ਦੀਕੀ ਸੰਪਰਕ ਦੁਆਰਾ ਚਮੜੀ ਦੇ ਛੋਟੇ ਚੀਰਿਆਂ ਜਾਂ ਮੂੰਹ ਦੇ ਫੋੜਿਆਂ ਤੋਂ ਨਿਕਲੇ ਸਰੀਰਕ ਤਰਲ ਰਾਹੀਂ।
ਬਹੁਤ ਸਾਰੇ ਲੋਕ ਨਹੀਂ ਜਾਣਦੇ ਕਿ ਉਨ੍ਹਾਂ ਨੂੰ ਹੈਪੇਟਾਈਟਿਸ ਬੀ ਹੈ ਅਤੇ ਇਸ ਨੂੰ ਦੂਜਿਆਂ ਤੱਕ ਫੈਲਾ ਦਿੰਦੇ ਹਨ।
ਜੇ ਮੈਂ ਹੈਪੇਟਾਈਟਿਸ ਬੀ ਸਕਾਰਾਤਮਕ (ਪੌਜ਼ੇਟਿਵ) ਹਾਂ ਤਾਂ ਕੀ ਹੋਵੇਗਾ?
ਜੇ ਤੁਸੀਂ ਲੰਬੇ ਸਮੇਂ ਵਾਲੀ ਹੈਪੇਟਾਈਟਿਸ ਬੀ ਬਿਮਾਰੀ ਨਾਲ ਜਿੰਦਗੀ ਜੀਅ ਰਹੇ ਹੋ ਤਾਂ ਤੁਹਾਡੇ ਬੱਚੇ ਨੂੰ ਜਨਮ ਸਮੇਂ ਵਿਸ਼ੇਸ਼ ਸੰਭਾਲ ਦੀ ਲੋੜ ਪੈਂਦੀ ਹੈ। ਹੈਪੇਟਾਈਟਿਸ ਬੀ ਵੈਕਸੀਨ ਤੋਂ ਇਲਾਵਾ, 'ਹੈਪੇਟਾਈਟਿਸ ਬੀ ਇਮਿਊਨੋਗਲੋਬਿਊਲਿਨ' ਨਾਮਕ ਹੋਰ ਦਵਾਈ ਦੀ ਵੀ ਸਿਫਾਰਸ਼ ਕੀਤੀ ਜਾਂਦੀ ਹੈ। ਇਹ 2 ਟੀਕੇ ਹੈਪੇਟਾਈਟਿਸ ਬੀ ਵਾਇਰਸ ਦੇ ਵਿਰੁੱਧ ਤੁਹਾਡੇ ਬੱਚੇ ਲਈ ਵਾਧੂ ਸੁਰੱਖਿਆ ਪ੍ਰਦਾਨ ਕਰਦੇ ਹਨ। ਦੋਵੇਂ ਟੀਕੇ ਜਨਮ ਦੇ 12 ਘੰਟਿਆਂ ਦੇ ਅੰਦਰ ਲਗਾਏ ਜਾਣੇ ਚਾਹੀਦੇ ਹਨ। 
ਯਾਦ ਰੱਖੋ – ਤੁਹਾਨੂੰ ਅਤੇ ਤੁਹਾਡੇ ਬੱਚੇ ਨੂੰ ਹੈਪੇਟਾਈਟਿਸ ਡਾਕਟਰ ਨਾਲ ਬਕਾਇਦਾ ਜਾਂਚਾਂ ਦੀ ਲੋੜ ਪਵੇਗੀ। 
ਗਰਭ ਅਵਸਥਾ ਦੌਰਾਨ ਕੀ ਮੈਨੂੰ ਹੈਪੇਟਾਈਟਿਸ ਬੀ ਵਾਸਤੇ ਟੈਸਟ ਕਰਵਾਉਣ ਦੀ ਲੋੜ ਹੈ? 
ਹਾਂ। ਗਰਭ ਅਵਸਥਾ ਦੇ ਬਕਾਇਦਾ ਜਾਂਚਾਂ ਦੌਰਾਨ ਸਾਰੀਆਂ ਔਰਤਾਂ ਦਾ ਹੈਪੇਟਾਈਟਿਸ ਬੀ ਦੀ ਲਾਗ ਵਾਸਤੇ ਟੈਸਟ ਕੀਤਾ ਜਾਣਾ ਚਾਹੀਦਾ ਹੈ। ਜੇ ਤੁਸੀਂ ਗਰਭਵਤੀ ਹੋ ਅਤੇ ਤੁਹਾਨੂੰ ਹੈਪੇਟਾਈਟਿਸ ਬੀ ਹੈ, ਤਾਂ ਤੁਹਾਨੂੰ ਹੈਪੇਟਾਈਟਿਸ ਡਾਕਟਰ ਨੂੰ ਮਿਲਣਾ ਚਾਹੀਦਾ ਹੈ। ਤੁਹਾਨੂੰ ਅਜਿਹੀ ਦਵਾਈ ਲੈਣ ਦੀ ਲੋੜ ਪੈ ਸਕਦੀ ਹੈ ਜੋ ਜਨਮ ਦੌਰਾਨ ਤੁਹਾਡੇ ਬੱਚੇ ਨੂੰ ਵਾਇਰਸ ਲਗਾਉਣ ਦੀ ਸੰਭਾਵਨਾ ਨੂੰ ਘੱਟ ਕਰ ਦੇਵੇਗੀ।
ਜਨਮ ਸਮੇਂ ਹੈਪੇਟਾਈਟਿਸ ਬੀ ਦੇ ਟੀਕੇ ਬਾਰੇ ਵਧੇਰੇ ਜਾਣਕਾਰੀ ਵਾਸਤੇ, ਆਪਣੇ ਡਾਕਟਰ, ਦਾਈ ਜਾਂ ਟੀਕਾਕਰਨ ਪ੍ਰਦਾਤੇ ਨਾਲ ਗੱਲ ਕਰੋ।
ਵਧੇਰੇ ਜਾਣਕਾਰੀ
ਮੰਮਬੱਬਵੈਕਸ (MumBubVax) <http://www.health.gov.au/news/mumbubvax-new-website-for-expectant-parents> 
ਟੀਕਾਕਰਨ ਬਾਰੇ ਗਿਆਨ ਸਾਂਝਾ ਕਰਨਾ (SKAI) <https://talkingaboutimmunisation.org.au/>
ਰਾਸ਼ਟਰੀ ਟੀਕਾਕਰਨ ਪ੍ਰੋਗਰਾਮ ਸਮਾਂ-ਸਾਰਣੀ <https://www.health.gov.au/health-topics/immunisation/immunisation-throughout-life/national-immunisation-program-schedule>
ਬੈਟਰ ਹੈਲਥ ਚੈਨਲ: ਹੈਪੇਟਾਈਟਿਸ ਬੀ – ਟੀਕਾਕਰਨ  <http://www.betterhealth.vic.gov.au/health/healthyliving/hepatitis-b-immunisation>
ਜਨਮ ਸਮੇਂ ਹੈਪੇਟਾਈਟਿਸ ਬੀ ਵੈਕਸੀਨ ਬਾਰੇ ਕਿਸੇ ਹੋਰ ਭਾਸ਼ਾ ਵਿੱਚ ਜਾਣਕਾਰੀ ਵਾਸਤੇ, ਸਿਹਤ ਦੇ ਅਨੁਵਾਦਾਂ 'ਤੇ ਜਾਓ <https://healthtranslations.vic.gov.au>
ਤੁਸੀਂ ਅਨੁਵਾਦ ਅਤੇ ਦੁਭਾਸ਼ੀਆ ਸੇਵਾ ਨੂੰ 131 450 ਉੱਤੇ ਫ਼ੋਨ ਵੀ ਕਰ ਸਕਦੇ ਹੋ।

